
Gh’è fra i Indien de Cristo a religion

(L'è veo) per lê! Ma apostolo! per bacco!

I Apostoli andavan in miscion

Descâsi, senza borsa e senza sacco:

Lê ô va in nomme d’un re, con gente arma,

Penscion, titoli a reo in carta bollâ!..

Però l'ho fæto, se non santo, eroe

Ciù nobile d’Achille, ch’ô s’impetta

Comme ûn figgiêu, che ghe piggiæ e demôe,

Perchè gh’han portôu via una figgetta,

E ô rebella pe stradde po conforto

Da morte d'ûn so amigo ûn ommo morto.

E ciù giûsto d’Ulisse, che pe-ô mâ

O va in giandon, mentre mattiña e seia

Per lê a cianze a so donna, e ô sta asprtâ,

E a-ô giorno a tesce e ä nêutte a desfa a teia;

E ô scanna chi ne vêu ammermâ i affanni,

E impî ûn posto vacante pe vint’anni.

E assæ ciù pio d’Enea, che a ûña regina,

A quæ a ghe dava allogio e a gh’offeriva

A man e ô trono, comme a ûña sguandriña

O ghe da ô gïo, e ô lascia bruxâ viva,

Cö pretesto, che ûn regno e ûna moggê

Promissa a ûn atro ghe destiña ô Çê.

Anzi ciù pio, che ô stesso conte Orlando,

Ch’ô s’innamôa, benchè ûn eroe crestian

O van tûtti i so poeti decantando,

Pe ûña scorlûssoa, figgia d’ûn pagan,

E ô diventa per lê a-i discorsci e a-i atti

D’eroe crestian ô primmo eroe di matti.

